
				இப்பக்கம் மெய்ப்பு பார்க்கப்படவில்லை
260 நினைவு அலைகள்

இயக்குநர் சொன்ன தகவல்

என்னைக் கண்டதும் இயக்குநர் பேசத் தொடங்கினார். ‘இன்று காலை இதழ்களில் வெளி வந்துள்ள செய்தி உனக்கு மிகுந்த ஏமாற்றமாக இருக்கலாம்.

‘பல திங்களுக்கு முன்பு நீ சென்னைக்கு வந்து, என்னை மாநகராட்சிக் கல்வி அலுவலராக அனுப்பாதீர்கள் என்று கேட்டுக் கொண்டீர்கள். அதை நினைவில் வைத்திருந்தேன்.

‘அரசுக்கு அனுப்பிய பட்டியலில் உன் பெயர் இல்லை; ஆனால் அரசு மாநகராட்சி மேயருக்கு அனுப்பிய பட்டியலில், நாங்கள் அனுப்பிய ஒரு பெயரை விட்டுவிட்டு, உன் பெயரைச் சேர்த்துவிட்டது.

‘இருப்பினும் கடைசிப் பட்டியலில் இருந்த நரசிம்மலு நாயுடு, அப் பதவிக்கு மும்முரமாக முயன்றதால், உன்னை நியமிக்க மாட்டார்கள், என்று நானும் நம்பினேன்.

‘நினைத்ததும் முயன்றதும் ஒன்று: நடந்ததோ வேறாக இருக்கிறது. ‘கல்வித்துறையையும் மீறி நீங்கள் நியமிக்கப்பட்டு இருக்கிறீர்கள்’

என்று இயக்குநர் விளக்கினார்.

விடுப்பில் போக விரும்பினேன்

நான் சிறிது தயக்கத்தோடு, நான் ஆறு ஆண்டுகளாக விடுப்பு எடுக்கவில்லை. இப்போது எடுத்துக் கொள்ளட்டுமா?’ என்று கேட்டேன்.

‘உன் பெயரை அமைச்சர் அவினாசிலிங்கமே, பட்டியலில் சேர்த்தாராம். அப்படியிருக்க, நீ புதிய வேலை வரும்போது விடுப்பு கேட்பதைப்பற்றி அவர் சினங்கொள்ளக்கூடும். அது உனக்குத் தீங்காக முடியலாம்.

‘ஒன்று செய்! புதிய அலுவலில் சேர்ந்துவிடு, அதில் சில திங்கள் இருந்த பிறகு, விடுப்பு எடுத்துக்கொள்: விடுப்பு முடிந்ததும், நான் மீண்டும் தாய்த் துறைக்கே எடுத்துக்கொள்ளுகிறேன்’ என்று திரு. டி. சதாசிவ ரெட்டி கூறினார். *

ஆனை வந்தது

மறு சொல் சொல்லாமல், அவரிடம் விடை பெற்றுக் கொண்டு

திரும்பினேன்.

